
Mavərah ɗelewer kadə nday ta Efez 

Mavarah ɗelewer kadə nday ta Efez 
Madəpa 
Mavarah ɗelewer kadə nday ta Kristi mata Efez nda 

varahkanay kadə maɓəcva hay ta nday mata Azi metʉye, 
Tʉrki mandana, yaw tapa mbay. Ɗelewer nana ɗa, mala 
nda varahkanay ta daŋgay (3:1; 4:1), a ɓəciya da gweɗ 
tigete ha mendelndel ta masasərək jəhay ta Pol kadə 
maɓəcva ta nday ta mapawiyaŋ sasa hay. Nda varahanay 
kadə nday ta Kristi mata njekeke ta macəp Zlava ta Zwif 
kabay. 
Mayaŋ maka mataha ta ɗelewer mala nda varahanay 

kadə nday ta Efez, aɗa mezlir mala Zlava a way magaya. 
Aɗa jəhay maraɓa taɗa mala Yesu a ŋgərkanay vəda. 



Mezlir mala Zlava a way magaya sasa ɗa aɗa nde dəga 
manjay nde. A ŋgat magay vaŋ ta Yesu Kristi. Aɗa ha ta 
jəhay malama taɗa cəmcəm, yaŋ zlava hay va yaŋ ta 
wuyak. A vaw civiɗ ha madərəzlva ta nday hava ta ce va 
madərəzlva ta nday va Zlava. Ta mezlir mala a way 
magaya sasa ɗa, maɓəcva ta nday ta mapawiyaŋ a ŋgat 
sləmanjay marəwa. Mala ndə mata varahkanay a ŋgərma 
ha maɓəcva ta nday ta mapawiyaŋ, aɗa jəhay maha 
mamal mata gekeke ta maɓəcva hay ta nday ta 
mapawiyaŋ mata wudəm hay, ama a fəna ce wuɗay. Ndə 
mata varahkanay ɗelewer sasa a gwaɗiya vaŋ ta mavaw 
jəhay ta malaləmda a ndəvbay. Maɓəcva ta nday ta 
mapawiyaŋ aɗa nda və ta Kristi. Və sasa ɗa a gile a zlec 
həda mbay. Aɗa nda way mala nda lamkanay ha və ta 
Kristi. Nday ta Kristi ecə kel hayaŋ ta malamiya. Aɗa 
madərəzla va Kristi nda jəhay ta markəday mata rəva ta 
ŋgwaz va maslay taɗa. 

Ta shapitər 1 da də ha 3, ndə mata varahkanay a 
ŋganay haa hayaŋ ta madərəzlva mata zaha magay, 
hayaŋ ta mala Yesu ka vana mesef taɗa ha fik 
magəzlala. Nday ta Kristi mata heykeke Zwif kabay, 
ecə gay ha dər maməta va nday mata heykeke Zwif. 



Ecə ŋgat jəhay mataha ha maməta taha Zlava. Kristi 
ka mbəɗa mohul ta maway və bay, da hənkanay nday 
mala ecə makəzla. Nda sasa a gəskanay gumay kadə 
nday cucəm. 
Ta shapitər 4 da də ha 6, ndə mata varahkanay a zal 
nday ta Kristi ecə da jawa megis mata rəv, 
madərəzlva, va gumay mala Zlava a va ce. A va ce 
wuɗay ta mala ecə da ŋgat dər ta manjay mawaya. 
Ndə mata varahkanay a va ce mayaŋ hay ta manjay ta 
huɗ ta way (5:21; 6:9). Mala ndə da cəna mayaŋ sasa 
hay ɗa teɗeɗe, away nda sən manjay ta nday mata de 
ta sasa. Jəhay mala nda cəpiya, aɗa mala ŋgwazay da 
cən ma ta maslay ta ce. Maslay hay ecə buway hay 
hayaŋ ta ce. Ndə mata varahkanay ɗelewer a gweɗ 
mahwalhwala kadə maslay hay. Mala ecə buway hay, 
say ecə gaya nda Kristi mala a vana mesef taɗa. Aɗa 
nda jəhay mawaya mala nda gwaɗanay kadə maslay 
hay ka way ŋgwazay ta ce (5:25-33). Aɗa nda jəhay 
mawaya may ta de ta sasa mala nday da gwaɗanay 
kadə papən ta way ta nday ta mezler hay mala ecə va 
papən ta way nde ta zlava (6:9). 



CHAPITRE 1 
Mavaw mbalay 

1 Ye Pol, ndə ta sik ta Yesu Kristi vaŋ ta maway ta Zlava. 
I varahanay kadə nday ta Zlava mata Efez, mata pawiyaŋ 

va Yesu Kristi, ecə madərəzla va ɗa. 2 A way Zlava Papən 
tə ŋge va Buway Marəwa Yesu Kristi da va kur meteh va 
gumay. 

Jəhay mataha hay mala Zlava a va ŋge vaŋ ta Yesu 
Kristi 

3 Wa zləmakwa Zlava, Papən ta Buway Marəwa tə ŋge 
Yesu Kristi! Ka pəsa ŋge ma ta madərəzlva tə ŋge va Kristi, 
da va ŋge mapəsma cəmcəm mata mesefe ma tudəm ta 
zlava. 4 Aga yaŋ ta wuyak da gekeke, Zlava ka ɗala ŋge 
kileŋ ŋgə dagay ha nday ta ɗa vaŋ ta Kristi, ta mala ŋgə 
dagay ndaya, malay ta və mbay ha de taɗa. Ta maway 
nday taɗa, 5 Zlava ka təla dəga ŋgacək taɗa mala a də 
gada ŋge ha wudede taɗa vaŋ ta Yesu Kristi, ta meteh 
taɗa, aɗa jəhay sasa mala a waya. 6 Mazləmakwa Zlava 
hayaŋ ta manəm mataha mala a vaka ŋge ta mevil taɗa 
vaŋ ta Wut taɗa mala a waya elehe. 



7 Hayaŋ ta mala, vaŋ ta mavaw və ta Kristi, ŋgə kelkeke 
vəda ta jəhay metetehbay, malay tə ŋge hay mapəla. Nda 
sasa Zlava ka gəda ŋge mewele ta meteh taɗa, 8 ka va ŋge 
masən jəhay vete, da ndəha ŋge va mayaŋ. 9 Ta meteh 
taɗa, ka ŋgəra ŋge mayaŋ ta magaw jəhay taɗa mala 
maraɓa, ka təlda həda ŋgacək taɗa ta mala da husanay 
yaŋ taɗa vaŋ ta Kristi. 10 Mayaŋ ta magaw jəhay sasa ɗa, 
mala Zlava a də husanay yaŋ pac ta mendiv ta yaŋ ta 
wuyak, aɗa maɓəc jəhay cəmcəm ma tudəm ta zlava va 
maha yaŋ ta wuyak ta mala Kristi dagay buway məta 
maha yaŋ taɗa. 

11 Ta madərəzlva tə ŋge va Kristi, ŋgə ka ŋgat mavəday ta 
jəhay mala matəla ta həda ha tə ŋge, hayaŋ ta mala Zlava 
ta ɗalka ŋge dəga ŋgacək taɗa ta jəhay mala a də gaya. 
Zlava a husanay yaŋ ta jəhay cəmcəm nda mala a təlda 
həda va mala a waya. 12 Mazləmakwa menjel ta Zlava, ŋgə 
melelime mata pada maɓəl jəhay tə ŋge ma hama mata 
Kristi! 

13 Kur may, ta mala kur cənkanay ma taɗa maha mamal, 
ma Mawaya Mataha mata gəska kur membile, kur ka gəs 
Kristi mata rəv, hasa Zlava ka pada lamba taɗa taɗa ha və 
ta kur, vaŋ ta mava kur Mesef Mandaya mala a gwaɗda 



həda. 14 Mesef Mandaya a ɓəla ŋge mandaw jəhay ta way 
mala Zlava a təlda həda kadə nday taɗa. A gwaɗa ŋge 
mala ŋgə də ŋgatiya ha mamal mala ŋgə kadə dik vəda 
cəmcəm ta jəhay metetehbay. Mazləmakwa menjel ta 
Zlava la! 

Macawha ta Pol ha ta nday ta Efez 
15 Hayaŋ ta sasa, ndana mala i ka cəna nda gweɗ ha 

megis mata rəv ta kur ha ta Buway Marəwa Yesu va 
maway nday ta kur ha ta nday ta mapawiyaŋ cucəm, 16 i 
gər magana wasay kadə Zlava mbay hayaŋ ta kur. I jəma 
kur ta macawha təɗaw hay 17 i da ndəkiya taha Zlava ta 
Buway Marəwa tə ŋge Yesu Kristi, taha Papən mata 
menjele, da va kur Mesef ta masən jəhay. Hasa kur də 
wala Zlava, kur da də səniya ha mamal. 18 Da wəna kur de 
ha meweɗde taɗa, ta mala kur da cəna ha maɓəl jəhay 
wara mala a zalka kur. Kur də cəna mewel wara va meteh 
ta jəhay ta way mala a gərda həda kadə nday taɗa, 19 va 
wuɗay mata rəzlda ŋge wara mala a pada kadə ŋge nday 
ta mapawiyaŋ. Wuɗay sasa ɗa, Zlava ka gədkanay vəda va 
wuɗay vete 20 ta mala a tafkanay Kristi vəda ta maməcay, 
da njada həda ta luwa ta manday taɗa ta zlava. 21 Tapa, 



Kristi manja hayaŋ ta makwar nday cəmcəm, magaw 
buway hay, wuɗay hay, va makwar buway hay va mezel 
hay cəmcəm mala nday zlaha nday da ŋgəriya, ta manjay 
mandana va manjay hama. 22 Zlava ka pada jəhay cəmcəm 
mata huɗ ta sik ta Kristi, ka vanay ta mala da njay hayaŋ 
ta maɓəcva ta nday ta mapawiyaŋ. 23 Maɓəcva ta nday ta 
mapawiyaŋ aɗa və ta Kristi, Kristi a njay tapa, aɗa mata 
ndəha yaŋ zlava va yaŋ ta wuyak cəmcəm. 

CHAPITRE 2 
Zlava a gəska ŋge vəda ta maməcay kadə mata manjay 
va mesefe 

1 Ŋgacək taɗa, kur nda nday mabazla hayaŋ ta jəhay ta 
kur metetehbay hay, hayaŋ ta malay ta kur hay. 2 Kur 
cəpkanay manjay ta yaŋ ta wuyak nana, kur cənkanay ma 
ta buway ta wuɗay hay metetehbay mata memiɗ, meshef 
sasa ɗa mata gaw mezlir ndana tava ta nday mata babəzva 
va Zlava. 3 Ŋgacək taɗa, ŋgə cucəm ŋgə nda ce may, ŋgə 
njekeke nda mala meheykeke tə ŋge a waya, ŋgə gakanay 
jəhay mala və tə ŋge va majəmiyaŋ tə ŋge a waya. Nda 
sasa, hayaŋ ta manjay nda meheykeke tə ŋge, ŋgə mapa 



ka ŋgat magaw rəv ta Zlava nda ta nday ŋgiɗhay. 
4 Ama masana nday ta və ta Zlava aɗa vete, maway nday 

taɗa ha ta mal tə ŋge a njay nda sasa, 5 mala ŋgacək taɗa 
ŋgə mabazla hayaŋ ta jəhay metetehbay hay tə ŋge, ka va 
ŋge manjay zacacək vaŋ ta Kristi. Aɗa vaŋ ta meteh ta 
Zlava mala kur mbilkeke. 6 Ta madərəzlva tə ŋge va Yesu 
Kristi, Zlava ka tafka ŋge vəda ta maməcay va ɗa, ta mala 
da njada ŋge vaŋ ɗa ta zlava. 7 Vaŋ ta meteh taɗa mala a 
gədka ŋge vaŋ ta Yesu Kristi, ka way maŋgərda ha 
mewewe mewel ta meteh taɗa mata rəzlda nday. 8 Hayaŋ 
ta mala aɗa vaŋ ta meteh ta Zlava mala kur mbilkeke, vaŋ 
ta mayaŋ ta megis mata rəv. Membil sasa ɗa a dik taha 
kur kabay, aɗa manəm ta Zlava. 9 Sasa ɗa a dik ta mezlir 
ta wuɗay ta kur kabay, nda sasa ko məta ndə mata zlaha 
mapawva mbay. 10 Hayaŋ ta mala, aɗa Zlava mata gaka 
ŋge, aɗa mata lamka ŋge, ta madərəzlva tə ŋge va Yesu 
Kristi, ta mala ŋgə da njay mawala ta magaw mezlir 
mataha taɗa hay, mala a təlda həda ŋgacək taɗa ta mala 
ŋgə da gaya. 

Cucəm ŋgə məta ta Yesu Kristi 
11 Wa sənagha menjekek ta kur maŋgacək taɗa! Kur 



heykeke kur Zwif kabay, Zwif hay ecə bəza kur nda nday 
mala ŋgwan maŋgəla bay, a njəkərbay ecə zal və ta ce 
nday mala ŋgwan maŋgəla hayaŋ ta lamba maha və ta ce. 
12 Elew, ta de ta sasa kur va Kristi mbay, kur mbəluk hay, 
kur tava ta nday ta Zlava mbay, kur mawuɗa ta 
madərəzlma hay mala Zlava a gwaɗda həda, kur manja 
hayaŋ ta wuyak nana, kur njekeke kur sən maɓəl jəhay ma 
hama bay, kur sən Zlava bay. 13 Ama ndana, vaŋ ta 
madərəzlva ta kur va Yesu Kristi, kur mala kur njekeke 
zazaŋ, Kristi ka hənka kur vaŋ ta membiz ta ɗa. 14 Elew, 
aɗa Kristi va haa taɗa mata va ŋge gumay, aɗa ta gada 
nday mala ecə Zwif va mala ecə Zwif kabay ha nday 
maməta. Vaŋ ta mavaw və taɗa, ka mbəɗa mohul mata 
kəzla ce mata gada ce ha nday ta de. 15 Ka zada ma ta 
mekwer ta Zwif hay va mekwer taɗa hay va majar civiɗ 
taɗa hay. Ta mala da gada ŋgiɗe va ŋgiɗhay ha dər 
mawaya məta ta madərəzlva va ɗa, aɗa nda sasa mala a 
gakanay gumay ta rəva ta ce. 16 Vaŋ ta maməcay taɗa ha 
fik magəzlala, Kristi ka ɓəca ce cucəm ta və məta, da təla 
ce ma hapa va Zlava, vaŋ ta fik magəzlala, ka zada maway 
və bay. 17 Kristi ka dike da mən ma Mawaya Mataha ta 
gumay kadə kur mata njekeke zazaŋ va nday mata 



njekeke prih. 18 Hayaŋ ta mala, aɗa vaŋ ta Kristi mala ŋgə 
cucəm, Zwif hay va mala Zwif hay kabay, ŋgə zlaha ŋgə 
da zlec hama ta Zlava, Papən, kʉse ha Mesef Mandaya 
maməta. 

19 Hayaŋ ta sasa, kur mala kur Zwif hay kabay, kur 
mbəluk hay ka babay, mata dik ta cagay ŋgiɗe, ama 
ndana kur tava ta dər ta nday ta Zlava, kur nday ta huɗ ta 
way ta Zlava. 20 Kur ka gay ta kur ha way mala dər taɗa 
aɗa nday ta sik va nday ta mahadkanay ma, Yesu va ha 
taɗa aɗa kekiŋ ta madəka. 21 Aɗa mata səfa way malama, 
aɗa mata gaya da zlece da gay ha way ta Zlava marəwa 
mandaya ha ta Buway Marəwa. 22 Ta madərəzlva va ɗa, 
kur may kur tava ta way malama ta mala kur va nday 
ŋgiɗhay cucəm kur dagay ha way mala Zlava a njay tapa 
vaŋ ta Mesef taɗa. 

CHAPITRE 3 
Mezlir ta Pol ha sləm ta nday mala ecə Zwif kabay 

1 Hayaŋ ta sasa, ye Pol, i ndə ta daŋgay ta mezlir ta Yesu 
Kristi ha ta kur nday mala kur Zwif hay kabay. 2 Kur ka 
cəna teɗeɗe megweɗ hayaŋ ta mezlir mala Zlava, ta 



meteh taɗa, a vaka ye ka gaya ka təla kur. 3 Zlava ka 
gədka ye ta mala i da sən jəhay taɗa maraɓa. I ka varaha 
jiŋgiɗ tudəm hayaŋ ta ma sasa, 4 mala kur jaŋgiya, kur 
zlaha kur da cəna ɗama mala i sənkanay jəhay maraɓa 
hayaŋ ta Kristi. 5 Ŋgacək taɗa, nday ka ŋgəranay jəhay 
maraɓa sasa ɗa kadə nday bay, ama Zlava ka gədkanay 
ndana vaŋ ta Mesef taɗa kadə nday ta sik taɗa mandaya 
va nday ta mahadkanay ma. 6 Aɗa kəna jəhay maraɓa ɗa: 
vaŋ ta ma Mawaya Mataha, nday mala ecə Zwif kabay ecə 
mapa ka ŋgatiya nda ta nday ta Zwif jəhay mala Zlava a 
təlda həda ha ta nday taɗa, ecə gwalay ta və maməta, ecə 
may ecə ŋgat jəhay mala Zlava a gwaɗda həda vaŋ ta 
Yesu Kristi. 

7 I ka gay təɗaw ha ndə ta mezlir ta ma Mawaya Mataha 
kʉse ha manəm mala Zlava a vaka ye, ta meteh taɗa, vaŋ 
ta wuɗay taɗa. 8 I metʉye taɗa tava ta nday ta mapawiyaŋ 
cucəm, a njəkərbay Zlava ka va ye manəm ta mala i da 
ŋgəranay mewel ta Kristi mata ndiv mbay kadə nday mala 
ecə Zwif kabay. 9 A way i ŋgəranay kadə nday cucəm 
teɗeɗe, mayaŋ ta magaw jəhay maraɓa ta Zlava. Aɗa mata 
gakanay jəhay cəmcəm, aɗa ka raɓa mayaŋ sasa ɗa dəga 
kinis kabay, 10 ta mala ndana, kʉse ha maɓəcva ta nday ta 



mapwiyaŋ, nday marəwa marəwa va wuɗay hay mata 
zlava ecə da zlaha macəna masən jəhay ta Zlava ta magaw 
jəhay taɗa cəmcəm. 11 Jəhay sasa cəmcəm aɗa nda mayaŋ 
ta magaw jəhay mata ndiv mbay ta Zlava, mala a gakanay 
vaŋ ta Yesu Kristi Buway Marəwa tə ŋge. 12 Ta madərəzlva 
va Kristi, vaŋ ta megis mata rəv tə ŋge va ɗa, ŋgə mapəla 
ka zlec hama ta Zlava va zlʉweŋ mbay. 13 Hayaŋ ta sasa, i 
ndəka ta kur, masawzay mala i saya hayaŋ ta kur, da 
kəɗma kur və bay: aɗa ta də va kur mezlime maha mamal. 

Maway nday ta Kristi 
14 Hayaŋ ta sasa mala i kakərda de ta sik həda hama ta 

Zlava, Papən, 15 huɗ ta way cəmcəm mata zlava va mata 
həda taha ɗa. 16 I ndəkiya taha ɗa, vaŋ ta mewel ta menjel 
taɗa, mala aɗa da səfa manjay ta kur mata huɗ taɗa vaŋ 
ta wuɗay ta Mesef taɗa, 17 Kristi da njay ta rəv ta kur vaŋ 
ta megis mata rəv. I ndəkiya ta mala kur da ŋgana və ta 
kur masəfa teɗeɗe ta maway nday, 18 ta mala kur da zlaha 
macəna, va nday ta Zlava cucəm, ɗama mala maway nday 
ta Kristi guzluhwa, zetete, jike, selele. 19 Elew, kur zlaha 
masən maway nday taɗa, ko mala a fəna masən jəhay 
cəmcəm, nda sasa kur də njay mandəha va mewel ta Zlava 



cəmcəm. 
20 Kadə Zlava mava wuɗay ta magaw mezlir a fəna jəhay 

cəmcəm mala ŋgə ndəkiya mala mbay ŋgə jəmiya, vaŋ ta 
wuɗay mata gaw mezlir ta və tə ŋge, 21 Menjel kadə ɗa ta 
maɓəcva ta nday ta mapawiyaŋ vaŋ ta Yesu Kristi, ha ma 
təmtəm va ha mewewe! Amen. 

CHAPITRE 4 
Maɓəcva ta nday ta mapawiyaŋ aɗa məta ta Kristi 

1 I ca kur mboh la, i mala i majawa ta daŋgay hayaŋ ta 
mala i ganay mezlir kadə Buway Marəwa: kur mala Zlava 
a zalka kur, wa də nda manjay mala Zlava a zalka kur 
hapa. 2 Wa njay təmtəm ta meliɓʉkwe, hʉyokokwa va 
majaw rəv. Wa paw rəv hava ta kur ŋgiɗe va ŋgiɗhay va 
maway nday. 3 Wa gaw wuɗay kur da jawa madərəzlva 
mala Mesef Mandaya a va kur vaŋ ta gumay mata dərəzla 
ŋgiɗe va ŋgiɗhay. 4 Və nde məta wur va Mesef Mandaya 
məta wur, maməta nda mala maɓəl jəhay ma hama nde 
məta wur mala Zlava a zalka kur hapa. 5 Buway Marəwa 
nde məta wur, megis mata rəv məta wur, batem məta wur, 
6 Zlava nde məta wur, Papən ta nday cucəm, mata gaw 



buway hayaŋ ta nday cucəm, a gaw mezlir vaŋ ta nday 
cucəm, a njay ta nday cucəm. 

7 Ko wawa tava tə ŋge ka ŋgat jəhay ta manən par, məta 
tava jəhay ta manəm hay mala Kristi a vakanay ta mevil 
taɗa. 8 Hayaŋ ta sasa Ɗelewer Mandaya a gay: 

«Mala a tep taɗa zlava a wudəm, 
ka həlda nday majawa ta daŋgay ha dər, 
ka kəzlanay jəhay ta manəm kadə nday.» 

9 Hasa, «ka tep taɗa wudəm.» Nda magay ɗama? Jəhay 
sasa ɗa nda magay ka də həda ta yaŋ ta wuyak mata huɗ 
taɗa may. 10 Ndə maka dik həda, aɗa ndə maka tep 
wudəm zazaŋ ta zlava may ta mala da ndəha yaŋ zlava va 
yaŋ ta wuyak cəmcəm. 11 Aɗa mata vakanay manəm kadə 
nday: aɗa ka gada nday ŋgiɗhay ha nday ta sik, ŋgiɗhay 
ha nday ta mahadkanay ma ta Zlava, ŋgiɗhay zacacək ha 
nday ta maŋgər ma Mawaya Mataha, ŋgiɗhay ha nday ta 
mafadma ta nday ta mapawiyaŋ mala mbay nday ta mejeŋ 
nday. 12 Aɗa nda sasa mala a gana nday ta Zlava ta mala 
ecə da zlaha mahusanay yaŋ ta mezlir taɗa, ta mala və ta 
Kristi da gil hama hama. 13 Nda sasa, ŋgə cucəm ha sləm 
maməta, ŋgə də husanava megis mata rəv məta ta masən 
Wut ta Zlava, ŋgə dəgay tə ŋge ha nday masəfa mata gil 



hama hama ka husanavə manjay ta Kristi mandaya. 
14 Hasa, ŋgə dəgay ha wudede ka babay, mala maɓəlva ta 
yim a həla ce, mala mbay memiɗ ta masasərək jəhay 
parpar. Nda də ŋgwad ŋge mambay va maŋgəlma mata 
zlakda nday. 15 Katək bay, mala ŋgə ŋgər ma maha mamal 
vaŋ ta maway nday, ŋgə də gil ta jəhay cəmcəm kadə var 
Kristi mala aɗa yaŋ ta nday ta mapawiyaŋ. 16 Kushe ha ɗa 
mala və cəmcəm a gay masəfa, madərəzla teɗeɗe va diwil 
hay mala aɗa va ɗa. Nda sasa, mala cagay warwara a gaw 
mezlir nda mala aga a gaya, və cəmcəm a gile, da leme 
hama hama ta maway nday. 

Mesef mawaya ta nday ta Kristi 
17 Aɗa kəna jəhay mala i vahana yaŋ magwaɗa kur va 

mezel ta Buway Marəwa: kur njay nda nday mata sən 
Kristi bay sə babay mala majəmiyaŋ ta ce a hada ce mata 
jəhay mehesʉwe. 18 Ecə gərda macəna jəhay. Ecə va 
mavəday ta mesef mata dik taha Zlava sə konec mbay, 
hayaŋ ta mala ecə sən jiŋgiɗ konec bay, rəv ta ce masəfa 
elehe. 19 Ecə sən hwaray konec bay, ecə ka gərda və ta ce 
mata magaw jəhay ta hwaray, ecə da gərda və ta ce ka 
gaw jəhay maləza taɗa hay parpar. 



20 Aɗa sasa jəhay mala kur sasərəkanay hayaŋ ta Kristi 
kabay! 21 Kur ka cəna jəhay mala nda gwaɗiya hayaŋ taɗa, 
nday ka sasərəka kur nda nday ta Kristi, ma maha mamal 
mata Yesu. 22 Hasa la, say kur gərda majəmiyaŋ ta kur 
maŋgacək taɗa, kur da gərda manjay ta kur maghala mala 
magaw jəhay taɗa metetehbay a hada kur mata mazay. 
23 A way kur gərda və ta kur dagay ha mawaya ta rəv ta 
kur va ta mesef kur. 24 Wa pada manjay mawaya ha va, 
mala Zlava a gakanay nda megel ta və taɗa, mata gid vəda 
ta manjay mazura va mandaya mata dik ta ma maha 
mamal. 

25 Hayaŋ ta sasa, wa gərda maŋgəlma! A way ko wawa da 
ŋgər jəhay mahapa hapa kadə ndə ma nda ɗa, hayaŋ ta 
mala ŋgə cucəm ŋgə cagay hay ta və maməta. 26 Mala kur 
gaw rəv, malay da kel pa bay, a way pac da kalanayaŋ 
magaw rəv ta kur bay. 27 Kur vanay civiɗ kadə Sadan da 
nja kur hayaŋ bay. 28 A way ndə mata kire da gərda 
mekire, da gaw mezlir va haa taɗa ta mala da ŋgat jəhay 
ta civiɗ mataha ta manjay taɗa, nda sasa da ŋgat jəhay ka 
takaha nday matawasa vaɗa. 29 Ko məta ma metetehbay 
da dik vəda ta maa ta kur bay, wa gwaɗ ma mataha taɗa 
hay wur, mata takha nday da va ce wuɗay, da ganay jəhay 



mataha kadə nday mata paw zləmay ha megweɗ ta kur. 
30 Kur kəɗmanay və kadə Mesef Mandaya mala Zlava a 
vaka kur bay, aɗa nda lamba mata ŋgərda mala Zlava a də 
pəlka kur vəda ta malay ta kur hay cəmcəm. 31 Kur jawda 
jəhay metetehbay mala nda ga ka kur mata rəv bay. Kur 
gaw rəv bay, rəv ta kur da ɓiz bay, wa gərda macaw lelew 
tava ta kur, macəɗ nday va dər ta magaw jəhay 
metetehbay cəmcəm tunəm ta kur. 32 Wa gay ha nday 
mataha taɗa mandəha va maway nday ŋgiɗe ha sləm ta 
ŋgiɗhay, wa pəl malay hava ta kur, nda mala Zlava ka 
pəla kur malay ta kur vaŋ ta Kristi. 

CHAPITRE 5 
Manjay ta meweɗde 

1 Hayaŋ ta mala kur wudede mala Zlava a waya, wa gaw 
wuɗay kur da gay nda ɗa. 2 A way manjay ta kur da sin 
vaŋ ta maway nday, nda malaləmda ta Kristi mata wayka 
ŋge, da vakanay mesef taɗa ha tə ŋge, nda mavaw jəhay 
va mazlah jəhay mala mezik taɗa a tahaha Zlava. 

3 Kur tava ta nday ta Zlava, hasa, etehbay mala magaw 
kəslay, magaw jəhay maləza mala mbay metetek ta slaw 



ta və da gay tava ta kur. 4 Eteh ta mala kur da gwaɗ ma 
manjala ta maa ta kur bay, ma mehesʉwe mala mbay ma 
maləza. Katək wa cawha ta magaw wasay kadə Zlava. 
5 Wa səniya teɗeɗe: ko məta ndə mata gaw kəslay, mata 
gaw jəhay maləza mala mbay mata gaw hərtata (hayaŋ ta 
mala magaw hərtata aɗa mambah jəhay) a də ŋgat 
mavəday ta Mekwer ta Kristi va ta Zlava mbay. 

6 Ko məta ndə da zlakda kur bay va megweɗ hay ta 
maŋgwad nday: aɗa dər ta jəhay metetehbay sasa mata 
gəskanay magaw rəv ta Zlava ha yaŋ ta nday mata 
babəzva va ɗa. 7 Ta jiŋgiɗ da dərəzla kur vaŋ nday sasa 
hay ɗa bay. 8 Ŋgacək taɗa kur njekeke ta ləvaŋ, ama 
ndana, vaŋ ta madərəzlva ta kur va Buway Marəwa, kur 
manja ta meweɗde. Nda sasa la, wa njay nda nday mala 
meweɗde ta kwara ce, 9 hayaŋ ta mala meweɗde a vaw 
dər ta meteh hay cəmcəm, manjay mazura va maha 
mamal. 10 Wa gaw wuɗay ta mala kur da sən maɗal jəhay 
mata tahaha Buway Marəwa. 11 Kur dərəzlva va jəhay 
mata tek mbay mala nda gaya ta ləvaŋ sə bay, wa gwaɗda 
vəda katək. 12 Hwaray a kəɗ nday ka ŋgər jəhay mala nday 
ŋgiɗhay ecə gaya merereɓe. 13 Anjəkəmbay, jəhay 
magwaɗa taɗa vəda a gid taɗa vəda ha de pac, 14 avə taɗa, 



jəhay cəmcəm mapa ha sləm mawaɗa, aɗa taɗa a dəgay 
ha jəhay ta meweɗde. Aɗa hayaŋ ta sasa mala magwaɗa: 

«Pʉɗʉkw ta ka, ka mata njʉne, 
tefkʉɗ ta ka tava ta nday mabazla taɗa, 
hasa Kristi a də waɗa ka.» 

15 Nda sasa wa ɗalava teɗeɗe ha dər ta manjay ta kur. 
Kur njay nda nday mata sən jəhay bay sə bay, ama nda 
nday mata sən jəhay. 16 Mala kur ka ŋgat civiɗ ta magaw 
jəhay, wa mbələhaɗay, hayaŋ ta mala mevek hay mala 
ŋgə manja tapa ndana ecə tehbay. 17 Hasa kur gay ta kur 
ha nday mala mayaŋ mbay sə bay, ama wa gaw wuɗay ta 
mala kur da cəna jəhay mala Buway Marəwa a ɓəliya taha 
kur. 

18 Zum da kəɗa kur bay: masaw zum elehe a hada kur say 
mata magaw metetehbay, ama wa gərda Mesef Mandaya 
da ndəha rəv ta kur. 19 Wa vaw wuɗay hava ta kur ŋgiɗ va 
ŋgiɗhay vaŋ ta pəsom, laway ta manjal Zlava va laway 
hay parpar mala Mesef a vaya. Wa slanay laway ta 
mazləm Buway Marəwa va rəv ta kur cəmcəm. 20 Wa gana 
wasay kadə Zlava Papən ko wewe, ha jəhay cəmcəm va 
mezel ta Buway Marəwa tə ŋge Yesu Kristi. 



Manjay ta maslay hay va ŋgwazay 
21 Wa waniyaŋ həda hava ta kur ŋgiɗe va ŋgiɗhay hayaŋ 

ta mawaniyaŋ həda ta kur ha ta Kristi. 22 Ŋgwazay, wa 
waniyaŋ həda hama ta maslay ta kur hay, nda mala kur 
waniyaŋ həda hama ta Buway Marəwa. 23 Hayaŋ ta mala 
maslay aɗa buway hayaŋ ta ŋgwaz taɗa, nda Kristi mala 
aɗa buway hayaŋ ta maɓəcva ta nday ta mapawiyaŋ. 
Hayaŋ ta mala Kristi aɗa ndə ta mambəl maɓəcva ta nday 
ta mapawiyaŋ, mala aɗa və taɗa. 24 A way ŋgwazay da 
waniyaŋ həda ta jəhay cəmcəm hama ta maslay ta ce hay, 
maməta nda mala maɓəcva ta nday ta mapawiyaŋ a 
waniyaŋ həda hama ta Kristi. 

25 Maslay hay, wa way ŋgwazay ta kur maməta nda mala 
Kristi a waykanay maɓəcva ta nday ta mapawiyaŋ ha da 
vaw mesef taɗa ha ta mal ta ɗa. 26 Nda sasa aɗa ka way 
magada maɓəcva ta nday ta mapawiyaŋ da led kadə 
Zlava, ha dəɓa ta mala ka pana va yim va ma ta ɗa. 27 Aɗa 
ka way ta mala maɓəcva ta nday ta mapawiyaŋ da zlec 
hama taɗa va metehe cəmcəm, mapana, meɓiz hapa konec 
mbay, meliz hapa konec mbay ko metekwese ko meɓiz 
ŋgiɗ hapa mbay. 28 A way maslay hay da way ŋgwazay ta 



ce nda mala ecə way və ta ce taɗa. Ndə mala a way ŋgwaz 
taɗa, a way yaŋ ta və taɗa. 29 Hayaŋ ta mala, ndə mata 
way və taɗa bay sə mbay, katək bay, nda ndanay jəhay, 
nda pawde taɗa, nda mala Kristi a gaya ha ta maɓəcva ta 
nday ta mapawiyaŋ, 30 və taɗa, mala ŋgə cucəm ŋgə tapa. 
31 Nda mala mavaraha: «Hayaŋ ta sasa mala mawəl a də 
gərda papən taɗa va mamən taɗa, da də dərəzlva va 
ŋgwaz taɗa, ecə cecuwanay ecə dəgay ta ce ha slaw ta və 
məta.» 32 Jəhay marəwa ŋgiɗ nde maraɓa tapa. Ye, i 
gwaɗiya, a gweɗ hayaŋ ta Kristi va maɓəcva ta nday ta 
mapawiyaŋ. 33 Ama a gweɗ hayaŋ ta kur may: away 
maslay a way ŋgwaz taɗa nda yaŋ ta və taɗa, ŋgwaz 
warwara da waniyaŋ həda hama ta maslay taɗa. 

CHAPITRE 6 
Manjay ta wudede va papən ta ce hay 

1 Kur wudede, aɗa mezlir ta kur hama ta Buway Marəwa 
ta mala kur da cən ma ta papən ta kur hay, hayaŋ ta mala 
aɗa jəhay mazura taɗa. 2 «Waniyaŋ həda hama ta papən ta 
ka va mamən ta ka» aɗa ma ta mekwer melelime mala 
Zlava a vakanay mala ma magwaɗa taɗa ta həda a cəpiya: 



3 «ta mala ka da ŋgat mapəsma, ka da wʉfe ka njay vete 
ha yaŋ ta wuyak.» 

4 Kur papən hay, kur pakanay yaŋ vəda kadə wudede ta 
kur va manjay ta kur bay. Ama wa gəla ce ta mava ce 
mayaŋ va masasərəka ce manjay mata dik taha Buway 
Marəwa. 

Manjay ta ɓel hay va papən ta way hay 
5 Ɓel hay, wa cən ma ta papən ta way ta kur hay maha 

yaŋ ta wuyak nana va melʉɓʉkwe, ta waniyaŋ həda, va 
rəv mapana, nda mala kur ganay mezlir kadə Kristi 6 Kur 
gaya da taha ce mala nda ɓəla kur wur kabay, ama wa 
husanay yaŋ ta maway ta Zlava va rəv ta kur cəmcəm, nda 
ɓel hay ta Kristi. 7 Wa ga ce mezlir va mawaya teɗeɗe, nda 
mala kur ganay kadə Buway Marəwa va haa taɗa bayka 
kadə nday kabay. 8 Ko wawa da sənagha, ko aɗa ɓel mala 
mbay ɓel kabay, a də ŋgat jəhay ta metiɓil taɗa taha 
Buway Marəwa, nda jəhay mataha mala a gakanay. 9 Maka 
kur, papən ta way hay, wa njay nda sasa ha sləm ta ɓel 
hay ta kur. Wa gərda maga ce ma ko warwara. Wa 
sənagha mala kur vaŋ ɓel ta kur hay, kur va Buway 
Marəwa maməta tudəm ta zlava, mata pal nday mepepel 



mbay. 

Kolangway ta kuzəm mala Zlava a vaya 
10 Ha mendelndel taɗa, wa ŋgat wuɗay ta madrəzlva va 

Buway Marəwa, ta wuɗay taɗa marəwa. 11 Wa pada 
kolangway ta kuzəm hay cəmcəm mala Zlava a vaya ha 
va, ta mala kur da zlece teɗeɗe hama ta mayaŋ hay ta 
majagay. 12 Hayaŋ ta mala ŋgə gaw kuzəm va nday kabay, 
ama ŋgə gaw kuzəm va wuɗay ta meshef hay metetehbay 
mata memiɗ, va magaw buway hay, va wuɗay hay va 
papən ta way hay maha yaŋ ta wuyak ta ləvaŋ nana. 
13 Hayaŋ ta sasa, wa həl jəhay ta kuzəm ta Zlava cəmcəm! 
Nda sasa, mala mevek metetehbay adə hushkeke, kur 
zlaha kur da ŋgana və hama ta ndə ta de ta kur, ha dəɓa 
ta mala kur ka gaw kuzəm nim ha mendiv taɗa, kur də 
zlec teɗeɗe. 

14 Wa təla və teɗeɗe la: wa jawa ma maha mamal nda 
kanda maɓana ha gwadər, wa pada jəhay mazura ha və 
nda maslaga ta kuzəm. 15 Mawaslva ta maŋgər ma 
Mawaya Mataha ta gumay, aɗa dəhərək mala kur paya 
mata sik. 16 Wa jawa megis mata rəv təmtəm nda gambar: 
a takha kur ka kəɗ sələm ta Sadan ma kokwa hapa 



cəmcəm. 17 Wa gəs membile nda jokum mala nda paya 
mata yaŋ, kur da gəs ma ta Zlava nda kafay ta gwis mala 
Mesef Mandaya a vaya. 18 Jehay sasa cəmcəm, wa ndək 
taha Zlava ta macawha. Elew, wa cawha vaŋ ta metek ta 
Mesef Mandaya mala kur ka ŋgat ha taɗa. Hayaŋ ta sasa, 
wa pawde teɗeɗe kur da panayaŋ təmtəm. Wa cawha ha 
ta nday ta Zlava cucəm. 19 Wa cawha ha ta təɗaw may, ta 
mala Zlava da va ye ma hay mazura mala i gweɗe, ta mala 
i da ŋgərda jehay maraɓa taɗa ta ma Mawaya Mataha va 
zlʉweŋ kabay. 20 Ko mala i majawa ta daŋgay, i zlec ha ta 
ma Mawaya Mataha nana. Wa cawha ta mala i da ŋgriya 
va zlʉweŋ kabay, nda mala say i gaya. 

Mendelndel ta mavaw mbalay 
21 Malamən tə ŋge Tisik, mala ŋgə waya elehe, mata 

panayaŋ mezlir ta Buway Marəwa, a də ŋgəra kur ma 
cəmcəm maha yaŋ təɗaw, ta mala kur da sən jəhay mala i 
tapa. 22 Aɗa hayaŋ ta sasa mala i zlərda kur ta maway 
təɗaw ta mala da gwaɗa kur ɗama ŋgə manja, ta mala da 
va kur wuɗay. 

23 Away Zlava Papən, va Buway Marəwa Yesu Kristi da 
vanay kadə malamən hay cucəm gumay, maway nday, va 



megis mata rəv. 24 Away meteh ta Zlava dagay ha sləm ta 
nday cucəm mata way Buway Marəwa Yesu Kristi tə ŋge 
vaŋ ta maway nday mata məcay mbay. 


